
Reykjavík 15.10. 2026  

   

Til Menningarráðs Reykjavíkurborgar 

Efni: Athugasemdir við fyrirkomulag áheyrnarfulltrúa BÍL í Menningarráði Reykjavíkurborgar 

Stjórn Bandalag íslenskra listamanna (BÍL) gerir alvarlegar athugasemdir við fyrirhugað fyrirkomulag 
áheyrnarfulltrúa samtakanna í Menningarráði Reykjavíkurborgar. BÍL óskar eftir að samtökunum 
verði tryggðir tveir áheyrnarfulltrúar: forseti BÍL sem fastur áheyrnarfulltrúi með fundarboð á alla 
fundi ráðsins og annar fulltrúi sem hægt verði að kalla til þegar þörf er á sérþekkingu eða 
sjónarmiðum úr tiltekinni listgrein. 

Í menningarstefnu Reykjavíkurborgar, List og menning í Reykjavík 2030, er lögð áhersla á víðtækt 
samráð við fagfólk, menningarstofnanir og félög sem starfa á sviði lista og menningar. Mikilvægt er 
að sú áhersla birtist einnig í störfum Menningarráðs og að fagþekking listafólks nýtist við 
stefnumótun og ákvarðanatöku. 

BÍL eru regnhlífarsamtök 16 aðildarfélaga á ólíkum sviðum lista og menningar. Samtökin eru því 
mikilvægur tengiliður Reykjavíkurborgar við fagfélög listafólks og búa yfir víðtækri þekkingu á 
listgreinum, starfsskilyrðum listafólks og þróun menningarlífs. 

BÍL var með tvo áheyrnarfulltrúa í Menningar- og ferðamálaráði Reykjavíkurborgar á árunum 2005 til 
2018. Þegar ráðið var lagt niður árið 2018 og Menningar-, íþrótta- og tómstundaráð tók við, var 
áheyrnarfulltrúum BÍL fækkað úr tveimur í einn. BÍL mótmælti þeirri breytingu formlega.  

Fyrirkomulag sem skapar óvissu og aukna umsýslu 

Samkvæmt fyrirhuguðu fyrirkomulagi verður fulltrúi BÍL aðeins boðaður á fundi þegar mál á dagskrá 
tengjast hlutverki samtakanna og þátttaka þeirra er talin eiga við. BÍL telur þetta óheppilegt, enda 
geta mál sem tekin eru fyrir í ráðinu haft áhrif á starfsskilyrði listafólks, menningarstofnanir og þróun 
menningarlífs þvert á listgreinar. Ekki er því alltaf hægt að sjá fyrir hvaða mál kalla á faglega aðkomu 
bandalagsins. 

Ekki liggur fyrir hvernig ráðið hyggst meta hvaða mál kalla á aðkomu BÍL. Slíkt fyrirkomulag getur 
skapað óþarfa umsýslu og kallað á frekari samskipti um fundarboð. Jafnframt er hætta á að 
sjónarmið BÍL komi ekki fram fyrr en umræða um mál er hafin eða mikilvægar áherslur hafa þegar 
verið mótaðar. 

Með því að tryggja forseta BÍL fastan aðgang að fundum ráðsins yrði fyrirkomulagið skýrara og 
einfaldara, samfella í samstarfinu tryggð og dregið úr þörf fyrir mat á þátttöku samtakanna frá fundi 
til fundar. Möguleikinn á að kalla til annan áheyrnarfulltrúa eftir þörfum myndi jafnframt tryggja að 
sérþekking úr viðeigandi listgreinum væri tiltæk þegar tilefni er til. 

Þjónustusamningur Reykjavíkurborgar og BÍL 

Reykjavíkurborg og BÍL hafa átt í samstarfi um menningarmál um árabil. Í þjónustusamningi aðila er 
kveðið á um að BÍL veiti borginni umsagnir, álitsgerðir, upplýsingar og ráðgjöf og hafi milligöngu um 
öflun upplýsinga og umsagna frá aðildarfélögum sínum þegar eftir því er leitað. Samningurinn tekur 
meðal annars til samstarfs um endurskoðun menningarstefnu, stefnumörkun í einstökum 
listgreinum, tölfræði um listalíf í Reykjavík og tilnefningu áheyrnarfulltrúa á fundi ráðsins. 

Reglulegur aðgangur BÍL að fundum ráðsins styður við markmið samningsins um faglega ráðgjöf, 
upplýsingamiðlun og samstarf. Með slíku fyrirkomulagi getur borgin nýtt sér sérþekkingu 
samtakanna og aðildarfélaga þeirra með skilvirkum hætti. 

Ósk BÍL 

Með vísan til framangreinds óskar BÍL eftir að fyrirkomulag áheyrnarfulltrúa samtakanna í 
Menningarráði Reykjavíkurborgar verði endurskoðað og að samtökunum verði tryggðir tveir 
áheyrnarfulltrúar með eftirfarandi hætti: 

• Forseti BÍL verði fastur áheyrnarfulltrúi og fái fundarboð á alla fundi Menningarráðs 
Reykjavíkurborgar. 

• BÍL verði heimilt að tilnefna annan áheyrnarfulltrúa sem hægt verði að kalla til þegar þörf 
er á sérþekkingu eða sjónarmiðum úr tiltekinni listgrein. 

BÍL telur að þetta fyrirkomulag samræmist áherslum menningarstefnu Reykjavíkurborgar um samráð 
og styðji við markmið þjónustusamnings borgarinnar og samtakanna. Reglulegt samtal við BÍL gefur 
borginni aðgang að víðtækri fagþekkingu og reynslu úr ólíkum listgreinum og betri innsýn í 
starfsskilyrði listafólks og þarfir fagfélaganna. Með því getur borgin byggt ákvarðanir sínar á 
fjölbreyttari sjónarmiðum, greint fyrr tækifæri og áskoranir í menningarlífinu og styrkt samstarf sitt 
við listafólk. Slíkt samstarf er mikilvægt til að móta öflugt menningarlíf í Reykjavík og skapa góðar 
aðstæður fyrir listsköpun til framtíðar. 

 
 
Fyrir hönd stjórnar BÍL 

 

 

Jóna Hlíf Halldórsdóttir, forseti Bandalags íslenskra listamanna. 


